Nafarroako Parlamentuko Mahaiak, 2009ko martxoaren 23an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroa Bai parlamentu-taldeak aurkezturiko mozioa, zeinaren bidez Espainiako Gobernua premiatzen baita azaroaren 15eko 35/2007 Legea aldatzeko lege proiektu bat aurkez dezan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2009ko martxoaren 23an

Lehendakaria: Elena Torres Miranda

MOZIOAREN TESTUA

Patxi Zabaletak eta Maiorga Ramírezek, Nafarroa Bai parlamentu-taldeko eledunek, Legebiltzarreko Erregelamenduaren 195. artikuluaren eta hurrengoen babesean, honako mozio hau aurkeztu dute, Osoko Bilkuran eztabaidatu eta bozkatzeko:

Zioen azalpena

Estatuko azaroaren 15eko 35/2007 Legeak, zeinaren bidez ezartzen baitira pertsona fisikoen errentaren gaineko zergako jaiotzagatiko edo adoptatzeagatiko kenkaria bai eta Gizarte Segurantzak jaiotzagatik edo adopzioagatik ematen duen ordainketa bakarreko prestazio ekonomikoa ere, ondokoa ezartzen du bigarren artikuluan:

“2. artikulua. Lege honetan ezarritakoari jarraikiz, pertsona onuradunak izanen dira:

a) Jaiotzen kasuan, ama, betiere jaiotza Espainiako lurraldean gertatu bada. Ama hiltzen bada prestazioa eskatu gabe edo kenkaria aldez aurretik jaso gabe, beste gurasoa izanen da onuraduna.

b) Sexu desberdineko pertsonek adoptatzen dutenean, emakumea izanen da onuraduna, betiere adopzioa Espainiako agintari eskudunak eratu edo aitortu badu.

Haren heriotza gertatzen bada prestazioa eskatu gabe edo kenkaria aldez aurretik jaso gabe, beste adoptatzailea izanen da onuraduna.

Pertsona adoptatzaileak sexu berekoak badira, onuraduna izanen da biek adosten dutena, betiere adopzioa Espainiako agintari eskudunak eratu edo aitortu badu.

Adopzioa pertsona bakar batek egiten badu, pertsona hori izanen da onuraduna, betiere adopzioa Espainiako agintari eskudunak eratu edo aitortu badu.

2. Aurreko idatz-zatian azaldutako kasuetan, beharrezkoa izanen da pertsona onuraduna era legezko, eraginkor eta jarraituan bizi izana Espainiako lurraldean, gutxienez jaiotza edo adopzioa gertatu eta aurreko bi urteetan.

Nazionalitate espainiarrik ez duten pertsonentzat, arestian aipatu baldintza guztiak betetzen badituzte, egoitza-egoera zehaztuko da Espainian dauden atzerritarren eskubide eta betebeharrei buruzko eta haien integrazio sozialari buruzko urtarrilaren 11ko 4/2000 Lege Organikoan, nazioarteko itunetan eta jatorrizko herrialdearekin ezartzen diren hitzarmenetan ezarritakoari jarraikiz.

3. Adoptatzailea ez da pertsona onuraduna izanen pertsona bakar batek adingabe bat adoptatzen duenean, gurasoetako baten guraso-botereak irauten badu.”

Egoera horretan, zenbait elkartek eskatu dute legearen bigarren artikulua aldatzea, gurasoetako edozeinek, gizonezkoa edo emakumezkoa izanda ere, legeak ezarritako baldintzak betez gero, eskuratu ahal dezan 2.500 euroko laguntza, modu erosoagoan aurre egin ahal izateko haurra jaio ondoko lehen egunei.

Gure ustez, laguntzak lotura eduki behar du jaioberriarekin, izatez gertatzen ari diren bidegabekeriak ekidite aldera. Horrekin lotuta, jaioberriak nazionalitate espainiarra eskuratzen du jaiotze hutsagatik, eta, horrexegatik, eskatzen diren legez bizi izateari buruzko epeak ez dira, gure ustez, egokiak.

Hori dela-eta, parlamentu-talde honek ondoko erabaki proposamena aurkeztu du:

Nafarroako Parlamentuak Espainiako Gobernua premiatzen da azaroaren 15eko 35/2007 Legea aldatzeko lege proiektu bat aurkez dezan, ondoko printzipioak kontuan hartuta:

a) Laguntzaren subjektu eskubidedun gisa haur jaioberria hartzea, eta, horren ondorioz, laguntzaren kudeaketa guraso-boterea, edo, kasua bada, zaintza duten pertsona fisiko edo juridikoei egokitzea.

b) Familia unitatearen errenta kontuan hartuko duen araudia ezartzea.

